
Tuluit oqaasii allamiut oqaasiini sallersatut atuutsinneqariartornissaannut, aammalu danskit oqaasii 

atuartitsinermi oqaatsitut pinngitsooranilu atuartitsissutissatut atorunnaarsinneqariartornissaannut 

Naalakkersuisut iliuusissanik pilersaarusiornissamut peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq Jens NapãtôK’, Naleraq) 

 

Ukiuni kingullerni uagut inuusunnerumaartuusugut 1990-ikkut aallartisimalaalerneranni 

atualersimasuusugut malunnaatilimmik danskisut pikkorlunnipilussuusarpugut, soorlumi 

siunnersuuteqartumit nammineq danskisut pikkorlunnipilussooreersunga kalaallisuinnarlu saqqummiussat 

atuartarlugit danskisuunngitsoq. 

Inuusunnerusut meeqqallumi ukiuni kingullerni tuluit oqaasii malunnaatilimmik pikkoriffigineroqaat, 

isertuussinnaanngilaralumi nammineq uanga paningalu angerlarsimatilluta aliikkutaralugu immitsinnut 

tuluttut oqaluuttaqigatta. Tassani pingaanerpaatillugu, inerisamasunngoruni tuluit oqaasii 

eqarfeqanngitsumik akunnattoorfeqarani sumiorpaluutaaluunniit qanoq ikkalluarpata 

oqaloqatigisinnaallugillu paasisinnaalluassagai, illanillu oqaloqatigisaatattaaq paasisinnaalluassagaa. 

Oqaannarsinnaannginnattami tunngaviusumik tuluit oqaasii ataasiinnaassut ullumikkut, tuluit oqaasii 

ukiorpassuarni nunarsuup sinneranut siammarnerminni atorneqarnerata allanngoriartorsimanerat 

ersarimmattaa. Uani annerusumik taamaammat paasineqarsinnaasut tassaajunnarsipput USA-mi tuluit 

oqaasiisa atorneqarat, tassami taakkua Hollywood sorpassuillu allat aqqutigalugit, soorlu spillertarnitsigut 

tusartareerpagut. 

Tulluusimaarutissaavallaanngitsumimmi piviusumillu oqassagaanni, meeraanitsinni spillertarnikuusugut 

qarasaasiakkut, tuluttoorsinnaassuserput annertuumik tamakkuninnga aallaaveqarluni ullumikkut taamak 

inissisimavoq. 

Atuartitaanikkut tuluit oqaasiisa siunissamut annerusumik ukkatarineqalernissaat Atassummiit 

siunertarineqarnera uagutsinnut takornartaanngilaq, tassami qinigaaffiit siuliinissaaq apeqquteqaat 

aallavigalugu oqallisissiassatut saqqummiussamaarnikuusimagaluaratsigu, kinguaattoornerulli pianik 

angummatinngitsoorneranik qaqinngitsoornikuulluni. 

Taamaammat assortuissalluta uani pissutissaqanngilagut, naalakkersuisullu erseqqissumik maanna 

allannguutissatut siunnersuusiorlutittaaq, oqaatigilluaannarluu; una siunnersuut suli 

pitsaanerusinnaalersillugu allaat. 



 

 

Noorliit oqaasiisa toqqagassaasarnerat assigalugu, siunissaq ungasinnerusoq eqqarsaatigalugu 

skandinaviamiut oqaasiisa toqqagassanngortinneqariartulernissaat pissusissamisuuinnassooq.  

Nunat avannarliit suleqatigilluartareerneri aallaavigalugit oqaasiisa nunatsinni 

ilikkarneqarsinnaajuaannarnissaat, nunat avannarliit suleqatigiiffiisigut siunissami eqqanaarsinnaavarput, 

uagut atuarfigut tassani oqaatsinik taakkuninnga ilinniartitsiffissatut sallertut 

inissisimajunnaariartuaalerfissaanni. 

Ikaarsaariariartuaarnissarput soorunami akeqassaaq, ilinniarfeqarfiit, meeqqat atuarfii atuartitsissutitigut 

ilinniartitsisoqarnikkullu nikeriariartuaarneq ikaarsaarfeqartillugu pilersaarusiorluaraanni akisoorsuunissaa 

qularnarpoq, pilersaarusiornerlukkaannili allarluinnaasinnaalluni. 

Inuusuttatta siunissaat eqqarsaatigalugu piviusorsiorpoq danskit oqaasiisa soqutigineqarnerat 

qaffasikkunnareermat, oqaatsit pingaarnerit pingajuattut skandinaviamiut oqaasii 

inissisimatikkiartuaalernissaat. 

Eqqaamaannagassarput tassaajumaarpoq, inuiaqatigiittut oqaatsitta sallerpaatut inissisimajuarnissaat 

qaqugukkulluunniit, tassanili allatut oqaaseqartuusuttaaq immikkut illersugaasumik 

inissisimasariaqarnissaat eqqanaagassaralutigu, assersuutitut nunaqqatigut danskisuinnaq oqaaseqartuusut 

tamaani inuungorsimasut nunatsinniillu kingoqqisuusut mattutivinngisaannassavagut oqaatsiminnik 

atuisinnaanissaannik, oqaatsittali ilinniartinnissaannik piumasaqarnissarput salliutiinnarlugu. 

Taamatut Atassummiit oqaaseqarluta, siunnersuummi naalakkersuisut allannguutissatut siunnersuutaat 

taperserlutigu, siunnersuut aappassaaneerneqartigani Kultureqarnermut, Ilinniartitaanermut 

Ilisimatusarnermut Ilageeqarnermullu Ataatsimiititaliamut innersuupparput. 

 


